
					Старонка праверана
Толькі—скуб-скуб! скуб-скуб! траўку

Згодна ды пакорна,

Ажно рэха ад скубаньня

Коціцца прасторна.


Толькі часам мму-у! мму-у!—

Замычыць цялётка;

Бэ-э, мэ-э! бэ-э, мэ-э!

Забляе ягнётка.


Рох-рох, цох-цох! кві-кві, кві-кві!—

Пісьне парасётка,

Ды гі-гі-гі!—адыйржэцца

Недзе жарабётка.


А я важна, а я пышна

Сяджу на пасадзе,

На падданых пазіраю,

Як дзе на парадзе.


Сонца косы млоснай сьпекай

Сьцелюцца на полі,

А ў дуброве штось шапоча

Ліст з лістком паволі.


Куку-куку! куку-куку!—

Кукуе зязюля

Піць-піць! піць-піць!—каня кліча,

Як-бы посьле гуляў.

